
Editorial
A. Sentiyula

Ni kü nükrang nung teti ngudanga 
aliba tejak ka angur- ibaji Phek 

Town Baptist Arogo nung taoba pastor 
asür Rev. D. N. Soho lir. Idangji kü 
mulungjang nung takoksa tulu anguba 
tebilemba ka agi nungbanga atur. 

Ni arishi küm metsü ser tetenzüklen 
Phek nung college ka nung tesayur 
inyakdang, ni asür Reverend’er kidang 
liasü. Küm metsü sülen pa iba alima nung mali 
aser nia kü taküm arishi tom ka nung lir. Kü nükrang 
nung meteta aliba tejak aika angur, aser parnok tain 
akümba ajiteter. Idangji kü mulungjang nung onük 
ana agi kongshir- mapang ya kanga kara süir, aser 
tatalokbatem temulung nung ayutsüba aser züluoka 
ayutsüba ya kangasa tongtibang. March 9, 2019 nü 
Forum for Naga Reconciliation (FNR)-i Naga civil 
society den sensaksemtsü atema ayongba senden 
ka nung adendang item tebilemba yagi kü mulung 
nung kongshi.

Senden agiyonga aodang, aser züngsemtemi onük 
balala atema parnok tebilembatem lemsatepdang, 
tangatetba balala benoka lemsatep. Iba mapang 
ajaki tenoktenoka angatep. Lanur aser tain ajaki o 
jembiba nung shilem agir aser parnok tebilemba aser 
ajangshia arubatem lemsateper. Asenok ya langka 
ka nung songoka lir ama tia ka nung lir, kechiyong 
Journey of Common Hope ya küm ter tejaklen tenzük 
saka asenok ano tatongtsü ka matong lir. Aser idakji 
shitaka mesük aibelena mesük ta asüba tangatetba 
ajurur- public-i putepshiba ya alizüng ka atongtsüba 
ama bilemer saka FNR-ibo iba ya teinyakdak 

maparen ka ama züngshir. Aser nüburtemi 
FNR dak teimla onsara tulu yua lir. 

Külem tebilemtsü ka abentsü atema 
bendanga agütsüba tebur aser tetsür 
telok indang khuret ya ulura ta ni ajiteter 
aser ibaji angateter. Atangji, parnoki 
mapa inyaka arudang Moses ama, 

parnokia ‘mi jangruba süngsemji’ ajurur 
alitsü, khen khenbo, pelar ta ashir maliba 

mapa ka. Kechiyong asenok Naga nungertemi, 
telok aser lokti balala tentettsü jangrar, saka asenoki 
tashi amshia mapa inyakba (authority) magizüker 
mesüra sempar, tanga rejutem den külemi FNR ya 
asenok külem tejashi paloktsüdak ama kümogo. 

Yihuda nunger Egypt nungi Canaan limai aoba 
ni bilemteter. Anitet kaket nung Yihuda nunger 
anitetba ya maparen ka ama sayuba ama, mera 
ka ka agia iba mapa tembangba ama, Tsüngremi 
asenok tensa ka nungi tanga kati khen nung anir 
moi, mera ka nungi kati anir. Aser Yihuda nungeri 
nemnemba aser temulung maji lemsatepba agi 
parnok tatongtsü tesem menur ang atongba ama, 
kasa tangatetba ajanga asenoka menudaktsütsü.

Asen loktiliba nung temulung melemtepba aser 
‘takhangbatem’ agi süngogo aser Ezekiel 16:49 nung 
asenoki azüngba “asüküm, chiyungtsü mechimai 
anguba, talubosa azükarua sadoksadoka aliba aser 
mapa meinyaki aliba” ama, asen tensa majungba 
atema asenbo tai mali saka tangar ajak tai ta 
tongloktsür, tanü asenoki ajurua aliba tetsükdaktsütem 
rongnung iba tangatetba ya ka lir. Laishiba nung 
Yihuda nunger asükümba, morumoruba, süngyanglu 

Tarutsü tia tangi aoba lenmangtem
“Nenok iba tenem nung lishia liogo. Aramesoang.” 	              
                                                  Tazüngkunem 1: 6-7

külemba, temoatsü tim mesüi benshiba, tangar 
lutsüba, tamang maliba, nükmeremba, aser temenen 
mapa inyakertem posemba ya asenok atema tansütsü 
asütsüla. Mapang ka nungbo Yihuda nungeri 
Tsüngremi parnok nem anogoshi agütsüba manna 
laktetadok aser mesenmetoa amshi.

Tanü, asenoki putepshitsü asoshi aser yimjung 
atema inyakba maparen ya mesenmetoa züngshir 
asü? FNR-i social media nung mapang shia parnoki 
inyakba mapa indang osangtem melemsatepaka,  
ibaji parnoki mapa meinyaker ta mebilemtsüla. 
Saka, nibo tezüluba nung ayutsüba atema nenshir, 
ibaji mapa inyakba kuli atema dang masü saka lanu 
putu dang FNR metentetdang koma liasü ta asüba 
sayutsü atema. Yangi ni Monalisa Changkija-i 
ashiba ka shinür: “Asenoki anguba mesüra manguba 
sobaliba inyaksangshi ajak ya teimba ka aso ka 
nungi ka angazükyonga aruba (generational relay), 
item rongnung kaketkeno aser maparen balalatema 
lir…  onok zülutsü akasodaktsübaya tetenzük nungi 
iba tayongzükba lir aser asenok indang aser asen 
meketa alirtem indang otsütem shinür. Iba ajanga 
aso melentepa lemsatepyonga aruba ama, asenoki 
maneni otsü ashiba dang masü saka asen putu aser 
asenok sülen arutsüpurtem dang asenok taküm nung 
atangji atalokbatem metetdaktsür. Koba ajanga 
telok mashi ka, loktiliba mashi ka nung putiotsü 
balala atalokbatem züluoka ayur.” 

Putepshitsü maparen ya maneni inyaktsü süra, 
iba nung lanurtem dendaktsütsüla. Senden nung 
lanur kati ashiba agi asen lanur 50-60% shi kati 
Naga Reconciliation process memetet. Pai ashiba 
agi “Lanurtemi putepshitsü atema mejembir saka 
telemtetba, telatetba atema ang jembir.” Ni tanga 
mapang lanutsür ka den jembidang, lai taintem 
dang jashiba olen ka lemsatep. “Tsürabur 30% shi 
kati onok den melemsateper, 30% shi kati onok 
dak tamang maka kümogo. Onok shisalen sayutsü 
atema shisatsü agütsür kar dang lir. Onoki metetnüa 
asüngdangdang parnoki onoki iba ama onük 
tulutem mangatettsü ta dang shia onok dang kecha 
mashir. Ano sobaliba lenir kar lir aser parnok den 
kodanga o agi toktepdang makoker, anungji onoki 
parnoki ashiba mulunga agizüker ta dang sayur aser 
parnok tsüngdang ola madoker” ta lanutsüri ashi. 
Item ama tangatetba angutsü merangba lanurtem 
kar dak alaka, lanur aikati tanü putu sobaliba (pop 

culture) kanga sapua benshir saka asen loktiliba 
dak sendakba tebilemtsütem atema mebilemtsür. 
Aso melentepa otsüoben, putiotsütem aser maparen 
maneni belenshitsü süra lanur aser tain tsüngda 
tesentaktep malibaji sendakteptsüla. 

Easterine Kire-i züluba kaket tesübuba Walking 
the Roadless Road nung angaba (listening) nung 
lai tongti süa amendaka lir. Okila nung lai Niketu 
aser Christine Iralu nati Kerünyüki (Listening 
House) ya “mangatettep aliba teloktem arua 
kati ka indang tebilembatem angateptsü, aser 
yimjung nung liyonga aotsü lenmangtem bushitsü” 
tesentepdak ka yangluba zülua lir. FNR nung 
züngsem Niketu ya tang arishi küm tir tema lir aser 
pai “kijatemi ochishiba aser yimjung ajangshitsü, 
aser itemji ajanga nisungtemi parnok takümtem- 
telung aser tema nung mangatettep alibatem 
angatetteptsü atema benshitsü” atema pa taküm 
bendanga agüja mapa inyaker. Ni ajemalu aser tila 
akümba nisungtem ajurubatem rongnung Niketu 
ya ka  lir. Aser aseni magizüktetba tebilemba ka 
angatsü atema tila akümba tangatetba nüngdaker. 
Sensaksem ka nung Kire-i lai züluba kaket indang 
title rasa ashidang, iba ya lai Niketu-i jembiba olen 
ka nung agizükba lir ta ashi, Naga nungertem ya 
“yimjung teimla yur lendi maliba lenmang ka nung 
jajatsü meranger” (“Nagas are trying to walk the 
roadless road with hope for peace”) ta pai ashi. 
Tarutsü pututem atema yimjung yangertsütsü 
atema lir. Tanü putui asenok ajateta aoba mapang 
ka nung asenoki ozüng alema inyaksangshiba 
toktsüba den külemi asenok sobaliba tangatetba 
tajungtem wazüka ayutsü molungteta shimtetba ka 
lir. Iba ya asenoki shimtetba (choices) indang aser 
ano nüngdakba mapangbo shimteta alibatem nungi 
pilatsü (courage to walk away from wrong choices 
whenever necessary) atema tasü aitba indang lir. 

Tanü, nia kü den taintemi noktakba kasa tesem 
nung noktaka lir- iba yabo kangasa yimten tsütsü 
shir mesüra aroka shisadangtsüba onük ka ta 
bilemba tebilemtsütem angatettsü meranger. Lanu 
pututemi telangzübatem meshidang ni telangzüzü 
kecha mali. Tan July ita asenoki kümshia amungba 
ABAM aser NBCC Youth Sunday amungdang, 
asenoki anendaka aliba maparen maneni tenzüka 
inyakdi ta süra, asenokia angaa tenzüktsüla.

Khrista nung külem amangbapurtem ajak dangi Yisu temeim salem onok DABA laishirtemi abener. 
Onok laishirtem May ita soti arua alidang practical ministry aotsü lemtet aser DABA ajanga onok 

Laishirtem team ana lemsar ldu-Mishmi aser Pokai Gaon-i yoka liasü.
Idu-Mishmi practical team report tatsü agi yamai lemsateper:
May 9 nü onok laishir nisung 10 Dimapur train station nungi apusoa ao aser May 10 anepdang Roing 

Town, Arunachal adong. May 9 nungi tenzüka May 11 tashi mission compound Roing Town nung Youth 
Camp, ‘Remember Your Creator’ onük nung ajemdaker achaayanga liasü, aser laishirtemi May 10-11 
tekülem aser tetushi ania liasü aser May 11 nü Group song ka den taküm kuli Miss Moabenla ajanga 
shilem agia liasü aser sentep sentong temer sülen kiboksem tanur shiranger ki ka semdanga sarasadem 
mapang ka agi.

May 12 Mother’s day anogo nung onok 10, telok 5 lemsa aser sentep 5 (Roing Town, Denlo, Emule, 
Edule, Damak) nung nisung ana na oa taküm kuli aser Tsüngrem O jembia liasü.

May 13, anepdang Missionary Wati aser warden Nehru tenati anir onok house visitation yim balalai 
(Emule, Rogmo, Edule) oa liasü aser onoki kibong 35, tammanger aser mamanger kibongtem aten sema 
semdanga liasü.

May 14, onok laishirtem ajak Missionary Wati-i anir sightseeing oa liasü.
May 15 nü onok ajak Roing Town Arunachal nungi apusoa Dimapur-i meyipa aru.
Tatem nung onok DABA chir laishirtemi Arogopurtemi sarasadem, shisatsü aser rongsen agi nungita 

yariba atema kanga pelar. Taküm küm iba practical ministry mission field-i aoba ajanga onok tanela nung 
kanga temoatsü nguogo aser ibaji dang masü saka onok practically oagi atenba ajanga onok shisatsü nunga 
kanga tajangzük nguogo aser onok pei pei sempet tali tejangjaba amshia liasü. Ano tarutsü nunga Arogoi 
maneni onok lanurtem asoshi yamala sentong ayongzüka alinungbo, onok atema kanga tajangzük asütsü.

Kanga Pelar, DABA chir Laishir.

DABA Laishir-i idu mishmi mission field 
semdangba Osang

daba Thanksgiving day

Kijanochet

R. Asenla Jamir, Director

Christian Education Ministry Osang

Temesepba chiyungtsü anemba sentong | May 5
ABAM ajanga ayongzükba temesepba chiyungtsü anemba sentong Child mapang kiyong ajak nung 

agia liasü. iba anogo nung sentong balaka renema tanurtem dang temesepba chiyungtsütemji kechi, item 
chiyungtsü ajanga koma asen temang, taküm aser kibong raksar aser Laishiba agi Kechi ashir item nung 
ajemdaker tesayuba agüja liasü. Ano kiyong ajak nung tesayuri anir Poster Campaign kanga dang meranga 
temoatsü nung agi.
The Bible Day | June 8	
“Laishiba” Omen nung ajemdaker kiyong ajak nung class-wise competition agia liasü. Iba sentong nung 
tanur ka Laishiba azüngba aser akoktsü asoshi ajungshiba dang masü saka asen Ao oshi tali azüngtsü aser 
jembitsü asoshi ayongzüka küm shia agir. Iba sentong nung tetoktepbatem yamai liasü: 
Zülumen, Quiz, Colouring, Elocution aser Temulung O.


